
Shri Vidyatirthapadaravindastutih

శ్రీవిద్యాతీర్థపదారవిన్దస్తుతిః  

సంసారామ్బుధిమగ్నలోకవితతేః పోతం యదాహుర్విదః
కంసారాతిపురారిభేదమతిహృత్స్వార్చాపరాణాం చిరమ్ ।
విద్యారణ్యముఖైర్మహామునివరైః   సమ్పూజితం తన్ముదా
విద్యాతీర్థపదారవిన్దయుగలం   వన్దే జగత్పావనమ్ ॥ ౧॥
హృద్యా పద్యతతిర్ముఖాబ్జకుహరాద్యత్పూజకానాం  జవా-

న్నిర్గచ్ఛత్యమరాపగేవ  సరసా స్వచ్ఛాపి తద్భక్తితః ।
తుఙ్గాభిఖ్యనదీతటాన్తవిలసర్చ్ఛ్రీమన్దిరే   సంస్థితం
విద్యాతీర్థపదారవిన్దయుగలం   వన్దే జగత్పావనమ్ ॥ ౨॥
శ‍ృఙ్గాభిఖ్యమహీధరేన్ద్రనివసల్లోకాన్వరాకానపి  
వ్యాజాత్ప్రాప్తనిజేక్షణాత్కరుణయా పుణ్యౌఘయుక్తాంస్తథా  ।
కుర్వద్భక్తిభృతాన్తరఙ్గకమలానప్యాశు  యత్తన్ముదా
విద్యాతీర్థపదారవిన్దయుగలం   వన్దే జగత్పావనమ్ ॥ ౩॥
యత్ప్రీతిప్రతిపిత్సుభిర్హరిహరాభిఖ్యాద్యభూపాలకై   -

ర్విప్రేభ్యః  శ్రుతివిద్భ్య  ఏవ బహవో గ్రామా  విసృష్టాః  పురా ।
తద్రాజవ్రజవన్ద్యమానమనిశం    రాజాధిరాజత్వదం
విద్యాతీర్థపదారవిన్దయుగలం   వన్దే జగత్పావనమ్ ॥ ౪॥
యత్ప్రీత్యర్థమతీవ  సున్దరతమం  శ్రీయన్త్రతుల్యం   గృహం
బుక్కక్ష్మాపతివంశజేన ధరణీశానేన నిర్మాపితమ్ ।
తన్నమ్రాఖిలభాగ్యదానచతురం  భూదేవభాగ్యోదయం
విద్యాతీర్థపదారవిన్దయుగలం   వన్దే జగత్పావనమ్ ॥ ౫॥
హంసాద్యైర్యతిభిః  స్వధర్మనిరతైః  సంసేవ్యమానం ముదా
నిఃసారత్వధియం తనోతి తరసా సర్వేషు భోగ్యేషు యత్ ।
ఆమ్నాయాన్తరహస్యబోధనచణం తత్సర్వసిద్ధిప్రదం 
విద్యాతీర్థపదారవిన్దయుగలం   వన్దే జగత్పావనమ్ ॥ ౬॥

శ్రీవిద్యాతీర్థపదారవిన్దస్తుతిః  

శ్రద్ధా  భక్తివిరక్తిముఖ్యసుగుణాన్దత్వా    చిరాత్సేవకాన్
సమ్ప్రాప్తాఖిలయోగజాలజనితానన్దాన్ప్రకుర్వత్తథా  ।
బ్రహ్మాహం  న చ దృశ్యవస్త్వితి మహావాక్యోత్థబోధాన్వితాన్
విద్యాతీర్థపదారవిన్దయుగలం   వన్దే జగత్పావనమ్ ॥ ౭॥
యచ్చిత్తే దధతో ముదా పరమయా లోకాత్సమస్తాన్నృపాః
సేవన్తే భయభక్తినమ్రవపుషః  సర్వస్వమప్యాదరాత్ ।
దత్త్వా యాన్తి చ దాసతాం చిరతరాం తద్భుక్తిముక్తిప్రదం
విద్యాతీర్థపదారవిన్దయుగలం   వన్దే జగత్పావనమ్ ॥ ౮॥
ఘణ్టానాదపురఃసరం  ప్రతిదినం  రాత్రౌ గణానాం గణై -

ర్భక్త్యా పూరితమానసైః  సుమవరైః  కర్పూరనీరాజనైః  ।
ధూపైర్దీపచయైర్మనోహరతరైః     సమ్పూజ్యమానం ముహు-

ర్విద్యాతీర్థపదారవిన్దయుగలం   వన్దే జగత్పావనమ్ ॥ ౯॥
తుఙ్గాతీరవిహారిమానసలసద్ధంసాయితం   సన్తతం
తుఙ్గాపత్తతివారణైకనిపుణం   శ‍ృఙ్గారజన్మాలయమ్  ।
గఙ్గావారివినిర్మలం  విరచయచ్చిత్తం నతానాం జవా-

ద్విద్యాతీర్థపదారవిన్దయుగలం   వన్దే జగత్పావనమ్ ॥ ౧౦॥
ఇతి శ‍ృఙ్గేరి  శ్రీజగద్గురు   శ్రీసచ్చిదానన్దశివాభినవనృసింహ  -

భారతీస్వామిభిః విరచితా శ్రీవిద్యాతీర్థపదారవిన్దస్తుతిః    సమ్పూర్ణా ।

